
“Rwy’n falch gallu cefnogi Menter Ysgolion y Dreftadaeth Gymreig. Mae’n 
cyfrannu at yr wybodaeth a’r ddealltwriaeth sydd gan ein pobl ifanc o’u hanes 

a’u treftadaeth ac yn eu hannog i ymchwilio i, a dysgu o’r gorffennol. 
Dymuniadau gorau i holl ymgeiswyr y gystadleuaeth flynyddol ar gyfer 

prosiectau treftadaeth yn ysgolion Cymru.”

Y Gwir Anrh. Mark Drakeford  
Prif Weinidog Cymru  
Llywodraeth Cymru 

NEGES O GEFNOGAETH

Sefydlwyd MENTER YSGOLION Y DREFTADAETH GYMREIG 31 mlynedd yn ôl yn dilyn 
cyfarfod a drefnwyd gan y Fonesig Trotman-Dickenson ac a gynhaliwyd dan nawdd y 
Sefydliad Materion Cymreig. Derbyniodd ei phwyllgor argymhelliad i greu cystadleuaeth yn 
ymwneud â gweithredu’r cwricwlwm hanes yng Nghymru. 

Amcanion y gymdeithas yw cymell pobl ifanc mewn ysgolion cynradd, uwchradd ac 
arbennig, ac mewn dosbarthiadau a cholegau chweched dosbarth i ymddiddori yn 
nhreftadaeth Cymru, i werthfawrogi cyfraniad eu teuluoedd a’u cymunedau iddi, ac i helpu 
i’w diogelu a chyfrannu ati eu hunain. 

Y llynedd, yn anffodus, bu’n rhaid dileu’r gystadleuaeth oherwydd yr amgylchiadau 
digynsail.   

Eleni, trwy drawsnewid y sialens yn gystadleuaeth ddigidol, bu’n bosibl trefnu cystadleuaeth 
arall. Rydym wedi ein calonogi gan barodrwydd nifer arwyddocaol o athrawon, ynghyd â’u  
disgyblion a’u myfyrwyr, i gofleidio’r dull newydd hwn. Rydym yn edmygu pawb sydd wedi 
ymgeisio a dylent hwythau fod yn haeddiannol falch o’u cyflawniadau.  

DIOLCH I’N NODDWYR 
Ni fyddai’r gystadleuaeth hon wedi bodoli nac wedi gallu parhau heb gefnogaeth ein 
noddwyr. Oddi ar ein cystadleuaeth gyntaf mae Sefydliad Hodge wedi bod yn un o’n prif 
noddwyr ac yn fwy diweddar cafwyd cefnogaeth sylweddol iawn hefyd gan Grŵp Admiral ccc 
trwy ei sefydliad elusennol, Moondance. Mae grant blynyddol gan CADW yn arbennig o 
bwysig i ni, gan ei fod yn helpu cyllido’r costau gweinyddol a ddaw o drefnu’r gystadleuaeth 
a’r Seremoni Wobrwyo flynyddol. 

Derbyniwyd cefnogaeth werthfawr hefyd gan ystod o noddwyr eraill: Amgueddfa Cymru – 
National Museum Wales, Casgliad y Werin Cymru, Comisiwn Brenhinol Henebion Cymru, nifer 
o gymdeithasau hanes sirol a lleol, sefydliadau cenedlaethol a gwirfoddol eraill ac unigolion hael. 

 

 

 

CYDNABYDDIAETHAU ERAILL 
Dymuna ymddiriedolwyr Menter Ysgolion y Dreftadaeth Gymreig ddiolch a mynegi’n gwerth-
fawrogiad i nifer o bobl, cwmnïau a chymdeithasau sydd wedi helpu mewn amryfal ffyrdd, nid yn 
unig trwy gyfraniadau ariannol. Mae aelodau’r pwyllgor a’r beirniaid yn rhoi o’u gwasanaeth yn 
wirfoddol gan fynychu cyfarfodydd, asesu gwaith yr ysgolion, a chefnogi’r seremoni wobrwyo. 

Hoffem ddiolch i’r sefydliadau isod sydd wedi cefnogi’r Fenter trwy ddosbarthu ein defnyddiau 
hyrwyddo: 

Gwasanaeth Addysg ar y Cyd Consortiwm Canolbarth y De  

EAS - Gwasanaeth Cyrhaeddiad Addysg De-ddwyrain Cymru  

ERW – Consortiwm De-Orllewin a Chanolbarth Cymru  

GwE – Consortiwm Gogledd Cymru 

Llywodraeth Cymru – DYSG a Hwb  

 

Rydym yn gwerthfawrogi gwaith Catrin Stevens (cyfieithydd) a Mr David Rees, Seer Design 
Services sy’n cynhyrchu ein taflenni, ein tystysgrifau a’n llyfryn gwobrwyo.

DIOLCH I’N NODDWYR

Neges y Cadeirydd 

Yn ystod y flwyddyn a aeth heibio, bu’n rhaid i MYDG, fel pawb arall, addasu’n gyflym i fyd a 
newidiodd yn sydyn. 

Er yn llawn sylweddoli’r anawsterau y byddai ysgolion yn eu hwynebu, gydag  anogaeth athrawon, 
a oedd am barhau i gynnig cyfle i’w disgyblion ymchwilio i’w treftadaeth, a chefnogaeth ein 
noddwyr teyrngar a hael, penderfynwyd mynd ati’n gyflym i drefnu fformat digidol newydd ar 
gyfer ein cystadleuaeth. 

Gan fod ysgolion yn wynebu sawl her, roeddem yn ansicr faint o geisiadau y byddem yn eu derbyn 
neu sut y byddai safon y gwaith yn cymharu â blynyddoedd blaenorol. Rydyn ni'n falch iawn inni 
dderbyn 30 o gynigion digidol yn y flwyddyn rydyn ni'n dathlu 30 mlynedd ers lansiad swyddogol 
y gystadleuaeth. Unwaith eto eleni, mae safon uchel y gwaith a gyflwynwyd wedi creu argraff ar y 
beirniaid, gyda rhai yn cyflwyno enghreifftiau arbennig o dda o sut y gall treftadaeth fod yn 
ganolbwynt i'r pedwar diben yn y Cwricwlwm newydd i Gymru - tipyn o gyflawniad o dan yr 
amgylchiadau. Llongyfarchiadau i chi i gyd. 

Hefyd yn newydd ar gyfer 2021 gwahoddwyd unigolion ym mlynyddoedd 12 a 13 i gyflwyno 
gwaith ar gyfer gwobr EUSTORY MYDG. Gan fy mod ers tair blynedd bellach wedi cynrychioli’r 
Fenter yng nghyfarfodydd EUSTORY, rwy'n arbennig o falch ein bod wedi cyflwyno'r categori 
newydd hwn. Gyda chefnogaeth Sefydliad Körber, bydd y wobr hon yn rhoi cyfle a phrofiad 
arbennig i’n cynrychiolwyr ifanc o Gymru archwilio, rhannu a chymharu eu hanesion ag eraill o 
bob rhan o Ewrop. Llongyfarchiadau i'n henillwyr cyntaf.  

Rydym yn hynod ddiolchgar i'n noddwyr niferus gan gynnwys Sefydliadau Moondance a Hodge 
sydd wedi bod yn gefnogwyr hael i'r Fenter ers blynyddoedd lawer. Er mwyn galluogi cynnal ein 
cystadleuaeth ddigidol newydd, hoffem ddiolch i CADW am noddi ein gwefan newydd ac i Dave 
Rees, Seer Design, am ei waith. Gwerthfawrogir yn fawr gefnogaeth ein holl noddwyr, yn enwedig 
eleni, ac mae pob un ohonynt wedi’u rhestru ar y dudalen ganlynol. 

Ers camu i rôl y Cadeirydd flwyddyn yn ôl, rwy’n ddyledus i’r holl swyddogion gweithgar ac i 
aelodau'r pwyllgor am eu cefnogaeth amhrisiadwy, yn enwedig yr ymddiriedolwyr eraill, Alison 
Denton a Dr Stuart Broomfield, am eu harweiniad.  Ar ôl y siom o ganslo cystadleuaeth 2020, bu’n 
anrhydedd gweithio gyda phwyllgor mor ymroddedig i sicrhau parhad ein cystadleuaeth flynyddol 
ac i allu dathlu cyflawniadau disgyblion ac athrawon ledled Cymru. 

 

 

Angharad Williams 
Cadeirydd, Menter Ysgolion y Dreftadaeth Gymreig 

Bob blwyddyn, mae Pwyllgor Menter Ysgolion y Dreftadaeth Gymreig yn gwahodd 
ysgolion babanod, cynradd, ac uwchradd ac ysgolion arbennig a darpariaeth amgen, 
Colegau Chweched Dosbarth ac Addysg Bellach i wneud prosiectau treftadaeth a’u 
cyflwyno ar gyfer cystadleuaeth dreftadaeth genedlaethol. 
Mae’r prosiectau hyn yn gofyn am ymchwilio, casglu defnyddiau, dadansoddi a gwerthuso. 
Gall y deilliannau fod ar ffurf llyfrynnau, arddangosfeydd, perfformiadau dramatig, 
ffilmiau, animeiddiadau a chyflwyniadau yn defnyddio technoleg ddigidol. 
Caiff gwaith y bobl ifanc ei asesu, gan ystyried y lefel briodol o lythrennedd, rhifedd, a 
sgiliau technoleg gwybodaeth. Anogir disgyblion i ddenu eu cymunedau a phobl o 
genedlaethau gwahanol i gyfrannu at eu prosiectau, ac i rannu eu darganfyddiadau. 
Hoffem ddiolch i’r athrawon a’u disgyblion am gymryd rhan yn y Fenter ac am 
gyflwyno prosiectau o safon uchel dros ben, er gwaethaf yr amgylchiadau anodd yn 
ystod y flwyddyn ddiwethaf. 

 
 

Hoffem ddiolch i bawb sydd wedi cyfrannu at ac wedi cymryd rhan yn ein Seremoni 
Wobrwyo arlein yn 2021. Rydym yn arbennig o ddiolchgar i Michael Sheen am ei neges o 
gefnogaeth.  
Diolch i is-bwyllgor MYDG a drefnodd y seremoni wobrwyo arlein ac i Hugh Griffiths, 
Lilly Pad Film a Media, a olygodd y ffilmiau. Diolch hefyd i Dave Rees, Seer Design, am 
gefnogaeth TG.  
 

‘MEWN CYMERIAD’ 
Rydym yn ddiolchgar i Eleri Twynog Davies, o gwmni ‘Mewn Cymeriad’ am ddarparu 
eitemau o hanes byw ar gyfer y seremonïau ac i’r actorion sy’n chwarae’r cymeriadau.  

DIOLCH I ATHRAWON A DISGYBLION

SEREMONI WOBRWYO AR-LEIN



Sefydliad Moondance  (Grŵp Admiral c c c )                                         £15,000 
(£12,000 gwobrau + £3000 gweinyddu) 

Sefydliad Hodge                                                                                     £10,000 

Casgliad y Werin Cymru                                                                           £1,000 

Llyfrgell Genedlaethol Cymru                                                                      £600 

Cymdeithas John Hopla                                                                              £350 

Archif Menywod Cymru                                                                              £300 

Into Film Cymru                                                          Gweithdy gwneud ffilm 

Gwobr Goffa Catherine a Daniel Phillips                                                   £250             

Cymdeithas Hanes Morgannwg, Gwobr Goffa Patricia Moore                    £250 

Cyfeillion Amgueddfa Caerfyrddin                                                              £250 

Mewn Cymeriad In Character                                  Cyflwyniad dramatig gan  
                                                                                      gymeriad hanesyddol 

Cymdeithas Hynafiaethau Sir Gaerfyrddin                                                   £200 

Cymdeithas Hanes Llantrisant a’r Cylch                                                       £200             
(Gwobr Goffa Trefor Rees & Eric Griffith) 

Soroptimyddion Rhyngwladol Y Barri a’r Fro                                               £200 

Yr Arglwydd Brooke  o Alverthorpe                                                             £200  

Comisiwn Brenhinol Henebion Cymru               Llyfrau CBHC a detholiad o            
                                                                                         ddelweddau o’i archif 

Cyngor Llyfrau Cymru                      Ymweliad gan awdur â’r Ysgol fuddugol 
 
 
Tariannau                                         
Tariannau Amgueddfa Cymru - National Museum Wales                                     
                                                Cyflwynir i’r prosiect gorau ymhob categori            
 
                                                           
Grantiau a Nawdd mewn da             
CADW                                                                                                     £1,000 

Seer Design                                                                                     Cymorth TG

Angharad Williams (Cadeirydd ac 
Ymddiriedolwraig) 
Rheolwr Ymgysylltu â’r Cyhoedd, 
Comisiwn Brenhinol Henebion Cymru 

Dr. Huw Griffiths (Is-gadeirydd)                
Arweinydd Datblygu MDPh (ERW) 

Dr. Stuart Broomfield (Ymddiriedolwr) 
Trysorydd, Cydlynydd Cyhoeddiadau, 
Cyn-ymgynghorydd Addysg 

Alison Denton (Ymddiriedolwraig) 
Cyd-is-ysgrifennydd 
Arholwraig CBAC Hanes a 
Gwleidyddiaeth 

Gareth Wyn Jones 
Cyd-is-ysgrifennydd,  
AEM Estyn, (wedi ymddeol) 

Catrin Stevens 
Cyn-bennaeth Hanes 
Coleg y Drindod, Caerfyrddin 

Alun Morgan  
AEM, Estyn, (wedi ymddeol) 

Clive Thomas 
Cyd-is-ysgrifennydd   
Pennaeth (wedi ymddeol)  

Gill Foley 
Cyd-is-ysgrifennydd  
Dirprwy Bennaeth (wedi ymddeol) 

Jeanne Evans 
Swyddog Cyhoeddusrwydd  
Cyn-ddirprwy Bennaeth, 
Ysgol Gyfun Sant Cenydd, Caerffili 

Hefin Matthias 
Cyn Bennaeth 
Ysgol Gyfun Cwm Rhymni 

Peter Strong 
Cyn-bennaeth Hanes Ysgol Caldicot a 
hanesydd lleol. 

Alison Edwards 
Cyn-bennaeth Hanes a Llywodraethwraig 
ysgol gyda phrofiad ADY 

Scott Harper 
Pennaeth (wedi ymddeol)  

Ben Price 
Swyddog Addysg a Dehongli Amgueddfa 
ac Oriel Gelf Castell Cyfarthfa 

Owain Dafydd 
Swyddog Rhaglenni, Into Film Cymru 

Dr Elin Jones 
Ymgynghorydd Addysg a darlledwraig 

Nia Williams 
Cyfarwyddwr Addysg ac Ymgysylltu, 
Amgueddfa Cymru – National Museum 
Wales  

Geraint Bevan 
Cyn-ymgynghorydd Addysg (ERW),  
(wedi ymddeol) 

Ann Dorsett 
Swyddog Amgueddfeydd (wedi ymddeol) 

Eleri Evans  
Pennaeth Addysgu a Dehongli, Amgueddfa 
Cymru – National Museum Wales  

Jan Dennis 
Cyn-athrawes gynradd Ysgol Gynradd 
Cwmlai 

Martin Williams 
Pennaeth cynorthwyol Ysgol Henry VIII,  
Y Fenni 

Carole Bryan-Jones 
Pennaeth Hanes, Coleg Sant Ioan 

 

AELOD ANRHYDEDDUS: 
J. Iorwerth Davies 

Cyn-is-gyfarwyddwr Addysg Morgannwg 
Ganol

Hoffem ddiolch i’r beirniaid cyfetholedig hyn am eu cymorth: 

Carla Price, Amgueddfa Cymru – National Museum Wales; Gavin Evans, Amgueddfa 
Caerfyrddin; Lowri Ifor, Rheolwraig Addysgu Amgueddfa Lechi Cymru    

Lady Trotman-Dickenson MBE Llywydd Anrhydeddus am Oes 
David Maddox OBE Is-lywydd Anrhydeddus am Oes 

AELODAU PWYLLGOR MENTER  
YSGOLION Y DREFTADAETH GYMREIG

BEIRNIAID CYFETHOLEDIG



Sefydliad Hodge 
Gwobr: £1,000 

YSGOL PENBOYR 
Sir Gaerfyrddin 

Teitl: Dime, Dime, Dime  
Yn y prosiect pellgyrhaeddol ac uchelgeisiol hwn, bu disgyblion yn astudio bywyd yn 
Nrefach Felindre, gan ganolbwyntio ar fusnesau’r pentref a chymharu’r gorffennol â’r 
presennol. Aeth y dysgwyr ar sawl taith o gwmpas y pentref i gasglu a dehongli gwybodaeth. 
Defnyddiodd y prosiect arbenigedd sawl sefydliad lleol, busnesau ac unigolion, trwy 
ymweld ag Amgueddfa Wlân Cymru a Chanolfan Ceridwen, a thrwy groesawu aelodau o’r 
gymuned i’w cyfweld am eu hatgofion. 

Cwblhaodd y dysgwyr nifer o dasgau diddorol, megis creu set ‘top trumps’ yn seiliedig ar 
fusnesau’r pentref, recordio rhaglen radio a chreu gwefan ddiddorol a chynhwysfawr i 
rannu’r gwaith. Er bod ‘Dime Dime Dime’ yn canolbwyntio ar y lleol, llwyddodd hefyd i 
archwilio themâu ehangach megis sut mae busnesau a siopau wedi newid dros amser yn 
ogystal â phwysigrwydd byw a gweithio’n gynaliadwy. 

Enillwyr Gwobrau 2021 
Y Cyfnod Sylfaen



8

Sefydliad Moondance 
Gwobr: £900 

YSGOL BRO DYFRDWY 
Sir Ddinbych 

Teitl: Y Carw Gwyn 
Yn y prosiect trawsgwricwlaidd hwn, dysgodd y plant am hanes eglwys Llangar trwy 
astudio chwedl y Carw Gwyn. Datblygwyd sgiliau ymholi a dadansoddi data trwy greu 
holiadur i fesur faint o bobl oedd yn gwybod y stori, cyn astudio ystod o ffynonellau 
gwahanol megis llyfrau a thudalennau gwe i ddysgu am y stori. Gwnaethpwyd defnydd da 
o wybodaeth arbenigwyr trwy sesiynau ymholi gyda staff CADW a Thimau ‘William 
Morgan’ trwy ddefnyddio ap negeseuo Teams. Cynorthwyodd gweithio trawsbynciol i 
ddyfnhau dealltwriaeth y dysgwyr o’r hanes. Ymwelodd y plant â’r eglwys ar ddiwedd y 
prosiect.   

Datblygodd y dysgwyr ddealltwriaeth o gronoleg syml a mynegwyd barnau ynglŷn â ph’run 
a oedd y chwedl yn wir neu beidio. Ysgrifennwyd sgript a chrëwyd gwaith celf i berfformio 
sioe theatr i ddweud y stori wrth eu cyd-ddisgyblion. At hyn ysgrifennwyd cân arbennig a 
chrëwyd symudiadau yoga i gyd-fynd â’r stori. Bwriada’r ysgol werthu llyfrau a bagiau Carw 
Gwyn, o waith y disgyblion, i rannu’r stori gyda chynulleidfa ehangach.   

 

 

Sefydliad Hodge 
Gwobr: £300 
Soroptimists International Barry and District 
Gwobr: £200 

YSGOL GYNRADD COGAN 
Bro Morgannwg 

Teitl: Penarth Pier - A Journey Through Time  
(Pier Penarth – Taith trwy Amser) 

Ymwelodd disgyblion â phier Penarth a ddisgrifiwyd gan rai fel gardd ger y môr. Daethant 
yn dditectifs hanes, gan astudio prif ddigwyddiadau hanes y 125-mlynedd er adeiladu’r 
strwythur. Gan ddefnyddio ystod o ffynonellau hanesyddol, creodd y disgyblion linell 
amser yn archwilio digwyddiadau allweddol yn gysylltiedig â Phier Penarth. Yn 1931 
Kathleen Thomas oedd y person cyntaf i lwyddo i nofio o Benarth i Weston Super Mare ac 
yn ystod yr un flwyddyn gwnaeth tân ddifrod sylweddol i’r pier. Cafwyd difrod mawr yn 
1947 ac 1963 hefyd pan wrthdarodd llongau â’r pier. Roedd disgyblion yn gallu disgrifio’r 
digwyddiadau hyn yn fanwl a gwnaethant ddefnydd da o ystod o hen ffotograffau  
ac erthyglau papur newydd i gyflwyno eu darganfyddiadau. Ychwanegodd gwaith  
celf yn seiliedig ar yr hyn yr oeddent wedi ei wneud wrth ymweld â’r pier at y  
darganfyddiadau hyn.   

Casgliad y Werin Cymru  
(Gwobr rhagoriaeth ddigidol) 
Gwobr: £300 
 
Cymdeithas Hanes Llantrisant a’r Cylch  
(Gwobr Goffa Trefor Rees ac Eric Griffith) 
Gwobr: £200 

YSGOL GYNRADD CWMLAI 
Rhondda Cynon Taf 

Teitl: Why Cwmlai? ( Pam Cwmlai?) 
Dechreuodd y prosiect hwn trwy i ddisgyblion astudio eu hysgol, sy’n 110 mlwydd oed. 
Edrychodd y disgyblion ar yr adeilad ac anfonon nhw holiadur Google at eu teuluoedd yn 
seiliedig ar y cwestiynau y teimlent hwy oedd yn bwysig. Arweiniodd cwestiynau ehangach 
am eu bro hwy i edrych ar hen lofa Coedely, sydd bellach yn barc poblogaidd i’r gymuned 
leol. Crëwyd llinellau amser a chartiau achau ac roeddent yn deall arwyddocâd y diwydiant 
glo i’r gymuned ehangach. Dangosodd eu hymchwil fod gan dros hanner teuluoedd yr 
ysgol gysylltiadau glofaol cryf.  Siaradodd y disgyblion â chyn-lowyr ac roeddent yn gallu 
edrych ar a thrafod yn eglur ac yn gywir arteffactau megis lampau a bocsys ‘tommy’. 
Archwiliwyd Pythefnos y Glowyr a defnyddiwyd eu lle chwarae yn llwyfan i greu siwrnai 
rithiol fanwl i Ynys y Barri.   

Sefydliad Hodge 
Gwobr: £1,000 

YSGOL HEOL GOFFA 
Sir Gaerfyrddin 

Teitl: Traditional Foods of Wales  
(Bwydydd Traddodiadol Cymru) 

Bu holl ddisgyblion yr ysgol (104 disgybl, oedrannau 3-19) yn archwilio amrywiaeth o 
fwydydd traddodiadol o Gymru, gan gynnwys bwydydd anarferol fel risols, pwdin bara a 
brecwast Cymreig.  

Bu’r disgyblion yn ymchwilio, gwneud a blasu’r bwyd gydag afiaith. Defnyddiodd yr 
ymchwil ddogfennau gwreiddiol, a oedd ar gael, megis rysáit mewn llawysgrifen ar gyfer 
pwdin bara. Cafodd y disgyblion lawer o hwyl, yn enwedig wrth gystadlu ar fformat 
‘Masterchef ’, ac anghytuno a oedd cawl yn flasus neu ddim! 

Roedd natur gynhwysol y prosiect hwn yn creu argraff. Cynhwyswyd rhieni trwy gyfrwng 
holiadur. Cyfrannodd pob disgybl mewn ffordd gadarnhaol, ac roedd y disgyblion eu hunain 
yn awyddus fod y llyfr ryseitiau a gynhyrchwyd ar y diwedd yn hygyrch i bob dysgwr, ac o’r 
herwydd mynnon nhw gynnwys llawer o ddelweddau eglur.  

Drwodd a thro, dyma brosiect cydlynol ar draws yr ysgol a oedd yn ychwanegu at sgiliau a 
gwybodaeth y disgyblion mewn ffordd hwyliog.  

 Enillwyr Gwobrau 2021 
Ysgolion Arbennig  

a Darpariaeth Amgen



Sefydliad Moondance 
Gwobr: £500 

YSGOL PORTFIELD  
Sir Benfro 

Teitl: Treasures of Wales  
(Trysorau Cymru) 

Edrychodd pob un o’r ddau ddosbarth ar bymtheg ar agweddau ar ddiwylliant Cymru. 
Datblygwyd yr ymholiadau amrywiol trwy gymysgedd dychmygus o weithio o’u cartrefi, 
yn yr ystafell ddosbarth, defnyddio technoleg ddigidol a pheth gwaith maes y tu allan i’r 
ysgol. Anogwyd myfyrwyr a disgyblion i fod mor annibynnol â phosibl. Ymhlith y pynciau 
roedd yr amgylchedd a thirwedd Sir Benfro, crefftau Cymreig, bwydydd Cymreig, arwyr 
chwaraeon a cherddoriaeth Cymru a dreigiau.  

Gwnaeth y gwaith argraff ar y beirniaid, edmygent uchelgais ymgymryd â’r fath rychwant 
eang o ymholiadau,  a mwynhawyd y dulliau gwahanol o arddangos yr addysgu. Roedd y 
ffilm yn llawn gwybodaeth ac yn dangos mor feddylgar yr ymatebwyd i’r her. Roedd hi’n 
amlwg i’r myfyrwyr a’r disgyblion fwynhau datblygu sgiliau newydd a mynegi eu teimladau 
am Gymru a’i diwylliant.  

 

 

Gwobr Goffa Catherine a Daniel Phillips 
Gwobr: £250 

YSGOL BRYN DERW 
Casnewydd 

Teitl: The History of Me  
(Fy Hanes I) 

Canolbwynt y prosiect oedd y pwnc ‘Fi’ a pherthnasoedd ag aelodau eraill y teulu. Mae’n 
bwnc sylfaenol mewn lleoliad ASD (Anhwylder ar y Sbectrwm Awtistig) a gweithiai pob 
disgybl ar y lefel addas i’w ALN (anghenion dysgu ychwanegol) unigol ei hun. Diweddwyd 
y prosiect gydag arddangosfa a mwynhaodd y panel beirniadu weld y disgyblion yn mynegi 
balchder a llawenydd yn eu gwaith ac yn dangos eu bod yn falch o’r canlyniad. Dangosodd 
y disgyblion sgiliau newydd yn adnabod aelodau o’u teulu a sut roeddent yn perthyn. 
Roedd hwn yn gysyniad eithriadol o anodd i rai ohonynt. Cyflwynwyd gwaith celf ac 
ysgrifenedig yn gywrain iawn.  

O dan amgylchiadau eithriadol o anodd oherwydd cyfyngiadau’r pandemig llwyddodd 
athrawon a chynorthwywyr dysgu i ymestyn gwybodaeth eu myfyrwyr ar bob lefel gallu ac 
i gael llawer o hwyl ar yr un pryd. Creodd y gwaith caled a wnaethpwyd yn sgil y prosiect 
hwn argraff fawr ar y beirniaid.  Da iawn bawb!  

Sefydliad Moondance 
Gwobr: £1,000 

YSGOL GYMRAEG BRYN Y MÔR 
Abertawe 

Teitl: Daw eto Haul ar Fryn  
Dyma brosiect oedd yn cymharu bywyd yn ystod dau gyfnod anodd, sef yr Ail Ryfel Byd 
a’r pandemig presennol. Roedd y gymhariaeth â’r sefyllfa bresennol wedi galluogi’r dysgwyr 
i uniaethu ag anhawster byw trwy gyfnod anarferol. Canolbwyntiodd gwaith ymchwil y 
prosiect ar bob math o agweddau o fywyd yn ystod y rhyfel, o elfennau cenedlaethol megis 
dogni bwyd i bropaganda, ac yn fwy lleol, yn cynnwys y Blits yn Abertawe.  
Arddangoswyd ystod eang o weithgareddau trawsgwricwlaidd, o greu sgriptiau a chwarae 
rôl, datblygu sgiliau cyfesurynnau drwy blotio lleoliad y bomiau i ddefnydd effeithiol iawn 
o’r amgueddfa leol. 

Mae’n amlwg fod y prosiect wedi cael effaith cadarnhaol ar y dysgwyr, ac wedi eu galluogi 
i ddeall nifer o agweddau gwahanol o fywyd yn ystod yr Ail Ryfel Byd mewn ffyrdd 
creadigol a pherthnasol. Ardderchog.  

Enillwyr Gwobrau 2021  
Ysgolion Cynradd ac Iau 



Sefydliad Hodge 
Gwobr: £1,000 

YSGOL CASMAEL 
Sir Benfro 

Teitl: Casmael yn Cofio 

Mae  prosiect Casmael yn Cofio yn cydnabod ac yn cofio cyfraniad y pentref i’r Rhyfel Byd 
Cyntaf ac effaith y rhyfel ar y fro. Y dysgwyr sydd wedi cynllunio’r prosiect hwn i gyd, gyda’r 
disgyblion hŷn yn cyfarwyddo peth o waith y disgyblion iau – roedd ymdeimlad real fod y 
plant wedi perchnogi’r prosiect o’r dechrau i’r diwedd. Casglwyd gwybodaeth o ffynonellau 
gwahanol – ymweliad ag archifdy lleol, cyfweld hanesydd a gweinidog lleol, astudio 
cyfrifiad 1911 ac archwilio hen fapiau a phapurau newydd. Cyfrannodd y prosiect hwn at, 
ac ysbrydolodd, lawer o ddeilliannau: cyhoeddwyd llyfr yn cynnwys darluniau, darnau 
ysgrifenedig, mapiau a ffotograffau; crëwyd mosaig a’i osod i fyny yn y pentref; crëwyd 
baner a’i chodi yn y pentref i gofio diwrnod heddwch ar 19 Gorffennaf 2020 a 
chyfansoddwyd cân a’i pherfformio i’r gymuned.  

 

  

 

Casgliad y Werin Cymru  
(Gwobr rhagoriaeth ddigidol)  
Gwobr: £500 
Sefydliad Hodge 
Gwobr: £400 

YSGOL GYNRADD GLADSTONE  
Caerdydd 

Teitl: Ein Cymru ni – Our Cardiff 
Prif ffocws y prosiect hwn oedd hanes yr ysgol, ei chyd-destun rhyngwladol ac aml-ethnig 
a sut y mae wedi newid yn ystod y 30 mlynedd a mwy ddiwethaf.  

Gwnaeth sgiliau hanesyddol a sgiliau ehangach y disgyblion gryn argraff ar y panel 
beirniadu. Roedd y disgyblion wedi bod yn allweddol yn cynllunio, sefydlu meini prawf 
llwyddiant a chynhyrchu a chyflwyno’u darganfyddiadau. Yr hyn a wnaeth yr argraff 
bennaf oedd yr ymchwil empirig a wnaeth y disgyblion trwy ddefnyddio llyfrau log yr 
ysgol, ffotograffau a phan oeddent yn cyfweld aelodau eu teulu a ‘hen’ athrawon. 
Cyflwynwyd y data a gasglwyd yn eglur trwy ddulliau gwahanol, gan gynnwys graffiau, 
siartiau cylch, a ‘chymeriadau’ a bersonolodd eu rhesymau dros ymfudo i Gymru.   

Prosiect ymchwil gwreiddiol, perthnasol, rhagorol a alluogodd y disgyblion i astudio a 
dathlu eu hamrywiaeth yng nghyd-destun hanes lleol. 

Sefydliad Hodge 
Gwobr: £500 
Cyngor Llyfrau Cymru  
Gwobr: Ymweliad gan awdur â’r Ysgol fuddugol   

YSGOL GYMRAEG CAERFFILI 
Caerffili 

Teitl: Hanes yr Iaith Gymraeg  
Roedd hwn yn brosiect aml-gyfrwng gwreiddiol am ddatblygiad yr iaith Gymraeg gyda 
ffocws arbennig ar y cerrig milltir yn nhaith yr iaith yn ystod yr ugeinfed ganrif. Rhaid 
canmol y cyfleoedd a gafodd y disgyblion i ddatblygu nifer o sgiliau trawsgwricwlaidd. 
Roedd yn amlwg o berfformiadau’r disgyblion eu bod wedi cael cyfle i drafod a chwestiynu’r 
hyn oedd wedi digwydd, cyn mynd ati i gyflwyno’r hanes mewn ffyrdd creadigol. Roedd 
sgiliau cyfathrebu’r dysgwyr yn arbennig o ganmoladwy. Cawsant ddigon o gyfle i ehangu 
eu gwybodaeth nid yn unig  am yr iaith ond hefyd am gyd-destun hanesyddol 
digwyddiadau nodweddiadol oedd wedi cyfrannu at ddatblygiad statws yr iaith Gymraeg 
yng Nghymru. 

 

 

Cyfeillion Amgueddfa Sir Gaerfyrddin 
Gwobr: £250 
Sefydliad Moondance 
Gwobr: £250 
Into Film Cymru 
Gwobr: Gweithdy gwneud ffilm ar gyfer  
grŵp o ddisgyblion 

YSGOL GYNRADD RICHMOND PARK 
Sir Gaerfyrddin 

Teitl: Carmarthen through the Ages (Caerfyrddin drwy’r Oesau) 
Galluogodd y prosiect hwn i blant Bl 5 ddarganfod mwy am hanes Caerfyrddin trwy 
amrywiaeth o ymweliadau i ystod o safleoedd hanesyddol, o Amffitheatr Rufeinig i fyncer 
niwclear, yn eu hardal. 

Bu nifer o haneswyr a ffigyrau nodedig yn y gymuned yn cyfrannu gwybodaeth i gefnogi 
eu hymholiadau, a defnyddiwyd ffynonellau ar-lein a chyhoeddiadau hanesyddol yn 
ogystal. 

Cydweithiodd y plant i ‘adeiladu’ eu tref trwy gyfrwng Minecraft, cyfrwng a oedd, yn 
amlwg, wedi datblygu eu sgiliau cyfrifiadurol a chreadigol, yn ogystal ag hyrwyddo eu 
sgiliau llythrennedd ac ymchwilio hanesyddol. 

Gwobr John Hopla 
Gwobr: £350 
Sefydliad Moondance 
Gwobr: £150 
 
 

YSGOL GYNRADD CWMLAI 
Rhondda Cynon Taf 

Teitl: Why Cwmlai? (Pam Cwmlai?)  
Roedd y prosiect hwn, yn amlwg, wedi ysbrydoli’r disgyblion fu’n cymryd rhan. Gwnaeth 
amrywiaeth y themâu a’u brwdfrydedd amlwg, argraff ar y beirniaid.  

Gwnaethpwyd y prosiect yn ystod yr ail glo mawr, a daeth â staff addysgu, disgyblion a’u 
teuluoedd ynghyd mewn ffordd gadarnhaol iawn, hyd yn oed wrth iddynt ymdopi â 
themâu dyrys megis plant yn gweithio a Siarter Ponis y Pyllau Glo. Arddangosodd y 
disgyblion gryn greadigrwydd wrth gyflwyno eu hymchwil, trwy gelf, cerddoriaeth, 
barddoniaeth, llenyddiaeth a TGCh. 

Roedd ‘Why Cwmlai?’ yn brosiect a gyflwynwyd gydag angerdd, wedi ei arwain gan 
ddisgyblion, ac yn arddangos ystod o ffynonellau hanesyddol. Rhannwyd ef ag ysgolion yn 
Nenmarc a Seland Newydd.  

 

Sefydliad Moondance 
Gwobr: £500 

YSGOL GYNRADD DARRAN PARK 
Rhondda Cynon Taf 

Teitl: Famous Faces of Ferndale  
(Wynebau Enwog Glynrhedynog) 

I’r plant iau, golygai ‘Wynebau Enwog Glynrhedynog’ ddarganfod y bobl leol oedd yn 
gyfarwydd iddynt h.y. siopwyr adnabyddus a oedd wedi byw yn eu cymuned yn ystod yr 
20 mlynedd ddiwethaf. At hyn golygai wrando ar storïau gan Hawys James, 
cyfansoddwraig a pherfformwraig leol adnabyddus yng Nghymru a dau faciwî a ddaeth i 
Lynrhedynog yn ystod yr Ail Ryfel Byd.  

Astudiodd disgyblion hŷn fywydau pobl leol sydd wedi dod yn enwog, gan gynnwys Steve 
Jones, cyflwynydd teledu cenedlaethol ar yr X Factor ac actor rhyngwladol, y diweddar 
Stanley Baker.  Ymchwiliodd disgyblion Bl6 yrfa’r arwr lleol Scott Young, a chwaraeodd 
dros Glwb Pêl-droed Dinas Caerdydd. 

Gwnaethpwyd defnydd da o ffynonellau ychwanegol gan gynnwys adroddiadau papur 
newydd, hen ffotograffau a hen gofrestr ysgol. Cynorthwyodd y ffynonellau hyn i 
ddisgyblion ffurfio’u barnau eu hunain am fywydau newidiol ‘Enwogion Glynrhedynog’.   

John Hopla Society School Awards  
Gwobrau Ysgol Cymdeithas John Hopla



Archif Menywod Cymru 
Gwobr: £300 
Sefydliad Moondance 
Gwobr: £200 
 
 

YSGOL GYNRADD GATHOLIG SANT ILLTYD 
Merthyr Tudful 

Teitl: Wonderful Women of Wales (Menywod Gwych Cymru) 
Yn y prosiect ysgol gyfan hwn, aeth y disgyblion ati i archwilio rôl menywod a’u cyfraniad 
sylweddol i Hanes Cymru. Caniataodd eu dewis i’r plant astudio cymeriadau o’r gorffennol 
ac o gyfnod mwy diweddar. Tra’r oedd Blynyddoedd Un a Dau yn dysgu am y daith a 
wnaeth Mari Jones ac ymdrechion diflino Betsi Cadwaladr, bu rhai disgyblion hŷn yn 
archwilio arwyddocâd lleol a chenedlaethol yr Arglwyddes Charlotte Guest. Edrychodd 
eraill ar ddoniau artistig Laura Ashley a thalentau cerddorol nifer o gerddorion benywaidd 
Cymreig. Cafwyd amrywiaeth o ymdriniaethau trawsgwricwlaidd, trefnwyd cyfweliadau, 
ffurfiwyd llinellau amser, cynlluniwyd cyllidebau a chrëwyd gwaith celf. O dystiolaeth y 
fideo a’r cyflwyniad tafluniau roedd y disgyblion wedi cymryd rhan weithredol a 
brwdfrydig yn y prosiect. 

 

Sefydliad Moondance 
Gwobr: £500 

YSGOL GYNRADD GATHOLIG Y SANTES FAIR 
Merthyr Tudful 

Teitl: Super Sporting Heroes (Arwyr Chwaraeon Arbennig)  
Defnyddiodd y prosiect arloesol hwn a arweiniwyd gan y disgyblion, lwyddiannau ym myd 
chwaraeon fel ei ffocws. Yn ystod y degawdau diweddar mae chwaraeon wedi chwarae rhan 
bwysig yn llywio hunaniaeth cymuned Merthyr Tudful a Chymru hithau.  Y disgyblion 
ddewisodd y sêr chwaraeon Cymreig yr hoffent eu hymchwilio. Cynhwysai’r dewisiadau 
arwyr lleol a chenedlaethol e.e. y chwaraewyr pêl-droed rhyngwladol Gareth Bale a Jess 
Fishlock, y seiclwyr Geraint Thomas ac Elynor Backstedt, yr enillydd medal aur 
Taekwondo Olympaidd Jade Jones a’r rhedwr lleol Issie Tustin. Dewisodd un bachgen, hoff 
o gŵn, Jolene Swiffen, pencampwr rasio cŵn sled yng Nghymru yn bwnc ei ymchwil.  

Cafwyd cyfoeth o ddefnydd trwy ymchwilio ar y We, a hefyd o gyfweliadau gyda’r  
gyn-ddisgybl Latalia Bevan a oedd wedi ennill medal arian Gemau’r Gymanwlad. 

Trwy ddefnyddio gwybodaeth hanesyddol lluniwyd proffiliau ffilm, cynhyrchwyd 
cyflwyniadau llythrennedd a data a defnyddiwyd sgiliau creadigol i gynllunio cit ac 
adeiladu stadiwm chwaraeon leol newydd i ddenu ymwelwyr i Ferthyr Tudful.  

Sefydliad Moondance 
Gwobr: £500 

YSGOL GYNRADD TY’N Y WERN  
Caerffili 

Teitl: Dig for Victory (Palu am Fuddugoliaeth)  
Dewisodd yr ysgol y teitl ‘Palu am Fuddugoliaeth’ yn thema gyffredinol. Edrychwyd ar 
agweddau lleol cyfnod y rhyfel trwy ymchwilio llyfrau log yr ysgol a chofrestrau mynediad ac 
o’r rhain dysgon nhw am faciwîs  a chyrchoedd awyr.  Addurnwyd rhan o goridor yr ysgol yn 
rhan o orsaf reilffordd leol. Trwy ddefnyddio’r cyfrifiad a mapiau darganfuwyd sut mae 
Tretomas wedi newid er 1939. Bu aelodau o gymdeithas rhandiroedd lleol yn helpu gyda 
chynllunio llain ‘Palu am Fuddugoliaeth’ yr ysgol, gyda’r plant yn cynllunio bwydlenni o adeg 
y rhyfel, yn coginio ac yn bwyta prydau bwyd cyfnod y rhyfel. Pwysleisiwyd pwysigrwydd 
cadw’n heini a chafwyd gwersi Ymarfer Corff megis dril y Gwarchodlu Cartref. 

 

 

 

 

Sefydliad Hodge 
Gwobr: £300 
 
Comisiwn Brenhinol Henebion Cymru 
Gwobr: Llyfrau CBHC a detholiad  
o ddelweddau o’i archif 

YSGOL GYNRADD PILGWENLLY 
Casnewydd 

Teitl: Through My Window I Can See  
(Trwy Fy Ffenestr Gallaf Weld)  

Gwnaeth yr ysgol rinwedd o anghenraid trwy ddewis, fel thema, union amgylchedd yr ysgol. 
Yn ystod y clo addysgwyd y plant gartref, ac mae teitl y prosiect yn crisialu ei ffocws – yr hyn 
y gallai disgyblion ei weld drwy eu ffenestri gartref. Yna ehangwyd ar hyn i gynnwys 
nodweddion cyfarwydd iawn i’r plant (eglwysi a mosgiau lleol; archfarchnadoedd a.y.b.) a’r 
rhai cyfarwydd ond ymhellach i ffwrdd yng nghanol y ddinas (Sgwâr John Frost, y castell, y 
gadeirlan). Cryfder arbennig y prosiect oedd y modd yr ymdriniai’r ysgol â Phedwar Diben y 
cwricwlwm newydd, yn ogystal ag ymwneud rhieni yn, a’u mwynhad o, gael rhannu’r profiad 
addysgol. Mae sylwadau brwdfrydig y disgyblion am eu gwaith a’r hyn a ddysgon nhw am eu 
cynefin yn arwydd o lwyddiant y prosiect hwn.  



 
Sefydliad Hodge 
Gwobr: £300 

YSGOL GYNRADD BRYN AWEL 
Caerffili 

Teitl: John ‘Bonesetter’ Reese 
Sbardunwyd y prosiect hwn am John “Bonesetter” Reese gan hanesydd lleol, y gofynnwyd 
iddo awgrymu arwr lleol y gallai’r disgyblion ei ymchwilio. Yn ystod y prosiect, defnyddiodd 
y disgyblion erthyglau papur newydd, mapiau a chyfrifiad 1881 i’w cynorthwyo i ddarganfod 
mwy am John Reese. Yna cynhyrchodd y disgyblion daflenni, posteri a llyfryn yn egluro sut 
y daethpwyd i alw John Reese yn “Bonesetter” Reese.  Defnyddiodd disgyblion TG i 
hyrwyddo eu hymchwil a chydweithiwyd ar draws grwpiau oedran.  

 

 

 

 

Llyfrgell Genedlaethol Cymru 
Gwobr: £300 

YSGOL HAFODWENOG 
Sir Gaerfyrddin 

Teitl: ‘Gwreiddiau – Roots’ 
Llywiwyd ac ysbrydolwyd ‘Gwreiddiau’ gan ardal yr ysgol ac yna cafodd ei ymestyn i 
archwilio celf a diwylliant Cymreig yn ehangach. Ymchwiliwyd ystod o bynciau drwy’r thema 
hon ac roedd y prosiect yn cynnwys ymweliadau y tu allan i’r ystafell ddosbarth yn lleol ac 
ymhellach i ffwrdd â Sain Ffagan Amgueddfa Werin Cymru. Roedd lleisiau a chreadigrwydd 
y plant eu hunain yn eglur trwy’r ystod eang o waith a gynhyrchwyd. Astudiwyd artistiaid o 
Gymru, ac arweiniodd eu gwaith a’u prosesau at waith celf gan y plant yn darlunio adeiladau 
lleol a thir ffermio. Gweithiodd y plant gyda cherddor lleol i ysgrifennu cân a’i pherfformio.  
Diweddodd y prosiect ysgol gyfan hwn mewn menter i’r pentref cyfan, ‘Pentref Diwylliant’ 
wrth i’r plant gynllunio a chreu pamffled i hyrwyddo’r pentref a pherfformio mewn cyngerdd 
yn y pentref. 

 

18



Llyfrgell Genedlaethol Cymru 
Gwobr: £300 

YSGOL GYNRADD TREF Y RHYG 
Rhondda Cynon Taf 

Teitl: Black Gold and the Railway Revolution  
(Aur Du a Chwyldro’r Rheilffordd)  

Bu’r disgyblion yn dysgu am y diwydiant glo, hanes sydd yn berthnasol i’w hardal leol, a thrafod 
profiadau plant yn y pyllau glo. Defnyddiodd y dysgwyr amrywiaeth o ffynonellau cynradd ac 
eilradd fel sail ar gyfer creu dyddiaduron oedd yn llawn gwybodaeth gan ddangos eu bod wedi 
gallu uniaethu â’r plant oedd yn gweithio yn y pyllau glo. Bu’r dysgwyr yn defnyddio eu sgiliau 
cyflwyno i ddarllen yr hyn roeddent wedi ei ysgrifennu yn y fideo i’w rannu gydag ysgolion 
eraill yn y clwstwr. Llwyddodd y prosiect i danio diddordeb nifer o’r dysgwyr yn eu hanes lleol 
ac yn arbennig yn hanes y pyllau glo. 

 

 

 

 

 

Sefydliad Hodge 
Gwobr: £100 

YSGOL GYNRADD WIRFODDOL DAN GYMORTH YR 
EGLWYS YNG NGHYMRU SANT CHAD, HANMER 

Wrecsam 

Teitl: “Gwlad y Gân – Land of Song” 
Mae’r ysgol wedi cymryd y disgrifiad traddodiadol o Gymru fel “Gwlad y Gân – Land of Song” 
yn thema ar gyfer ei Hwythnos Gymreig flynyddol. Ymysg y gweithgareddau addas i’w hoedran 
yn ymwneud â’r thema hon roedd canu caneuon actol a gwneud modelau o dai y sonnir 
amdanynt yn y caneuon ar gyfer y disgyblion iau, tra bu disgyblion hŷn yn darganfod mwy am 
fywydau cantorion Cymreig enwog ac yn actio cyfweliadau gyda nhw.  

Sefydliad Moondance 
Gwobr: £1,000 

YSGOL BRO PEDR 
Ceredigion 

Teitl: Mewn ac Allan o Gymru – In and Out of Wales  
Prosiect uchelgeisiol a chyfoethog, wedi ei gynllunio’n dda iawn o safbwynt y Cwricwlwm 
i Gymru. Mae’n ymwneud ag ystod o ddigwyddiadau, themâu a materion sy’n cwmpasu 
persbectifau lleol a byd-eang. Mae’n gosod y thema yn ei chyd-destunau cyfoes a 
hanesyddol. Ystyrir llawer o faterion a digwyddiadau heriol yn feddylgar a gofalus. Mae 
disgyblion wedi cyrraedd safonau uchel, trwy weithio yn unigol ac ar y cyd. Mae’r prosiect 
wedi denu sylw y tu allan i’r ysgol.  Mae’r ymdriniaeth wedi bod yn eithriadol o gynhwysol. 
Mae’r cysylltiadau â Lampeter, Pennsylvania yn esiampl o sut y mae’r prosiect wedi datblygu 
persbectifau ehangach a phrofiadau amrywiol. Mae’n ddarn o waith o safon uchel sy’n 
archwilio allfudo ac ymfudo, agweddau canolog a ffurfiannol profiadau hanesyddol y 
Cymry dros gyfnod maith. 

Mae’r disgyblion wedi datblygu gwybodaeth a dealltwriaeth eang a threiddgar o’r llefydd yr 
allfudodd Cymry iddynt yn ogystal ag o’r rhai a ymfudodd i mewn i Gymru. Galluogodd 
y prosiect i ddisgyblion archwilio materion a dehongliadau am y rhesymau dros 
allfudo/ymfudo a’r ymatebion iddynt.  

Enillwyr Gwobrau 2021 
Ysgolion Uwchradd



Sefydliad Hodge 
Gwobr: £800 
Gwobr yr Arglwydd Brooke 
Gwobr: £200  

YSGOL GYFUN BRYNTIRION  
Pen-y-bont ar Ogwr  

Teitl: The Salvation of St. John’s: Preserving the Soul of Bridgend 
(Achub Sant Ioan: Diogelu Enaid Pen-y-bont ar Ogwr) 

Canolbwyntiodd y prosiect ar ymchwilio treftadaeth Sant Ioan ym Mhen-y-bont ar Ogwr 
a’i ddiogelu ar gyfer cenedlaethau heddiw ac yn y dyfodol. Roedd Sant Ioan, adeilad 
anghofiedig braidd yn y gymuned, nad yw ei wreiddiau’n hysbys heblaw am ambell 
ddyfaliad, mewn perygl o gael ei golli, ac o bosibl ei ddinistrio. Felly gweithiodd y Clwb 
Hanes gyda’r ymddiriedolwyr i ddiogelu a hyrwyddo treftadaeth yr adeilad. Gwnaeth y 
dysgwyr ymchwil helaeth gan gael mynediad i ystod eang o ffynonellau, ac o ganlyniad 
casglwyd llawer iawn o wybodaeth, a arfarnwyd ganddynt ac a arweiniodd at ystod o 
ddehongliadau. Cafwyd deilliannau amrywiol: cynhyrchwyd byrddau gwybodaeth 
dwyieithog ar gyfer y tŷ a bu dysgwyr yn gweithredu yn dywyswyr ar Ddiwrnodau Agored, 
gan gwrdd a siarad ag ystod o ymwelwyr o gartref ac o dramor, cyhoeddi eu hymchwil 
mewn cylchgrawn hanesyddol, creu pecynnau gwybodaeth i ysgolion ac ymwelwyr, a fideo 
yn manylu ar eu prosiect, y llwybr ymchwil a’r casgliadau. Prosiect cyffrous ag iddo fudd 
anfesuradwy i genedlaethau’r presennol a’r dyfodol, yn lleol ac yn genedlaethol, ac yn 
bwysig i gynorthwyo i achub yr adeilad i’r dyfodol.  

 

Sefydliad Hodge 
Gwobr: £500 
Gwobr ‘Mewn Cymeriad’ 
 
Gwobr: Gweithdy ar gyfer disgyblion  
gyda chymeriad hanesyddol 

YSGOL GYFUN DYFFRYN TAF 
Sir Gaerfyrddin 

Teitl: The Welsh Bible (Y Beibl Cymraeg) 
Prosiect ymchwil blwyddyn 8 i argraffiad cyntaf Beibl Cymraeg 1620 a ddarganfuwyd 
mewn bag siopa Lidl mewn cwpwrdd yn yr ysgol. Datblygodd y prosiect yn stori dditectif 
gan arwain y disgyblion i ymweld ag Eglwys Gadeiriol Tyddewi i gyfweld y llyfrgellydd a’r 
Esgob. Arweiniodd ymchwil pellach y disgyblion i gyfweld cyn-athrawon i geisio darganfod 
pam a sut y daeth Beibl yn dyddio yn ôl i 1620 i fod mewn cwpwrdd. Talfyrrwyd peth o’r 
gwaith gan y clo ond parhaodd brwdfrydedd y disgyblion yn uchel wrth iddynt wneud eu 
hymchwil annibynnol eu hunain i bwysigrwydd y Beibl Cymraeg yn cynnal treftadaeth a 
diwylliant Cymru. Prosiect ymchwil gwirioneddol unigryw a chyffrous. Ardderchog 
Dyffryn Taf, ymlaen.   

Sefydliad Moondance 
Gwobr: £500 
 
Comisiwn Brenhinol Henebion Cymru 
Gwobr: Llyfrau CBHC a detholiad  
o ddelweddau o’i archif 
 

YSGOL GYFUN GYMRAEG BRYN TAWE 
Abertawe 

Teitl: Cynefin  
Ymchwiliodd disgyblion Blwyddyn 7 natur eu Cynefin, gan ddatblygu dealltwriaeth dda 
o’i nodweddion. Gwnaethant waith diddorol ar ddatblygiad Abertawe o’r Oesoedd Canol 
hyd at y presennol, ac archwilion nhw nodweddion tirffurfiau ac adeiladau hanesyddol y 
ddinas, ei natur amlddiwylliannol, busnes, yr economi a thwristiaeth y ddinas gan gynnwys 
Penrhyn Gŵyr.   

Cyflwynodd y disgyblion waith diddorol ar ddylanwad digwyddiadau, megis y Chwyldro 
Diwydiannol a’r Blits, ar ffurf a nodweddion y ddinas. Trwy ymchwilio, dadansoddi, trafod 
a chyflwyno eu darganfyddiadau mae disgyblion yn datblygu sgiliau megis llythrennedd, 
rhifedd a sgiliau rhyngbersonol sy’n eu paratoi at fod yn ddinasyddion cyfrifol. Trwy’r 
profiadau hyn datblygon nhw ymwybyddiaeth dda o’u cynefin a’r modd y mae wedi 
datblygu dros y blynyddoedd. At hyn cyflwynon nhw eu gwaith mewn modd diddorol. 
Mae’r gwaith yn cwmpasu egwyddorion y Cwricwlwm newydd i Gymru ac yn cyfoethogi 
sgiliau, gwybodaeth a phrofiadau disgyblion.  

Sefydliad Moondance 
Gwobr: £500 

YSGOL CAER ELEN 
Sir Benfro 

Teitl: Ein Cartref, ein Bro, ein Cynefin  
Mae gwaith y disgyblion ar y thema ‘Ein Cartref, Ein Bro, Ein Cynefin’ yn datblygu eu 
hymwybyddiaeth o ardal yr ysgol a hefyd eu milltir sgwâr. Gwnânt ddefnydd o ystod addas 
o sgiliau a gwybodaeth o feysydd hanes, daearyddiaeth ac addysg grefyddol. Seilir y gwaith 
gwreiddiol ar dref Hwlffordd ac mae’r disgyblion yn archwilio  nodweddion ffisegol a dynol 
y lleoliad yn dda.   

Datblyga’r gwaith wrth i ddisgyblion ddefnyddio eu sgiliau ymholi i gofnodi nodweddion 
hanesyddol, a ffeithiau am eu cymunedau eu hunain. Ceir astudiaethau diddorol, er 
enghraifft am Lloyd George a’i gysylltiadau â Sir Benfro, castell Penfro, Eglwys Gadeiriol 
Tyddewi, y diwydiant glo yn Johnstown a phentref Cas-blaidd. Cynhwysodd un disgybl 
astudiaeth o ‘Dwmpath Llosg’ a ddarganfuwyd mewn cae fferm.  Mae’n amlwg fod y 
disgyblion wedi mwynhau’r prosiect a chynhyrchwyd gwaith diddorol i gefnogi eu 
hymchwil.  

 

 

Sefydliad Moondance 
Gwobr: £250 
Cymdeithas Hanes Morgannwg 
(Gwobr Goffa Patricia Moore) 
Gwobr: £250 

YSGOL UWCHRADD HAWTHORN 
Rhondda Cynon Taf 

Teitl: St. Mary’s 180 (Y Santes Fair yn 180)  
Prosiect llwyddiannus gan dîm bychan o fyfyrwyr mewn cydweithrediad ag aelodau o’r 
gymuned leol. Ei brif ffocws yw adrodd storïau personol diddorol am bobl a chwaraeodd 
ran arwyddocaol yn natblygiad Pontypridd yn y bedwaredd ganrif ar bymtheg ac a 
gladdwyd ym mynwent Eglwys y Santes Fair, Pontypridd. Ymchwiliwyd eu bywydau trwy 
ddefnyddio tystiolaeth o gerrig beddau a chofebion, adroddiadau papurau newydd, gan 
gynnwys ysgrifau coffa ac ymweld ag Amgueddfa Pontypridd. Gwnaethpwyd yr wybodaeth 
hon yn hysbys i’r cyhoedd yn gyffredinol trwy ei gynnwys mewn llyfr a gyhoeddwyd gan 
yr Eglwys ar ei phen-blwydd yn 180 a thrwy gael sylw yn y wasg leol. Dangosodd y 
disgyblion fenter, gwytnwch a lefel uchel o gymhelliad dan amodau anodd cyfyngiadau 
Covid-19 a llifogydd yn gorlifo’r Amgueddfa leol. Enillodd y disgyblion hyder, gwybodaeth 
a mewnwelediad newydd i’w cymuned leol trwy weithio fel tîm a chydag oedolion ac 
asiantaethau allanol.   

Cymdeithas Hynafiaethau Sir Gaerfyrddin 
Gwobr: £200 

YSGOL BRO DINEFWR 
Sir Gaerfyrddin 

Teitl: O’r Cysgodion i’r Sbotolau:  
Menywod yn ein Cymdeithas 

Roedd hi’n amlwg fod y disgyblion wedi ymddiddori yn y pwnc hwn ac wedi mwynhau 
darganfod mwy amdano a chofnodi eu darganfyddiadau mewn amrywiol ddulliau. Trwy 
wneud hynny enillon nhw wybodaeth a dealltwriaeth o bwnc pwysig, a esgeulusir droeon 
mewn ysgolion uwchradd o hyd. Defnyddion nhw ystod o sgiliau a dulliau creadigol megis 
cyflwyniadau Pwerbwynt a buon nhw’n cyfansoddi, cynllunio ac adrodd cerdd bwerus i 
gyfeiliant cerddorol.  

 

 

Casgliad y Werin Cymru 
(Gwobr rhagoriaeth ddigidol)  
Gwobr: £200 

YSGOL GYFUN GWYNLLYW 
Torfaen 

Teitl: Podcast Hanes – Hanes Heddiw   
Gweithiodd y disgyblion ar greu podlediad ‘Pandemig’ er mwyn rhannu gwybodaeth gyda’r 
ysgol gyfan. Mae’r gwaith yn seiliedig ar ymchwil i effaith tri phandemig er mwyn cymharu 
a chyferbynnu eu heffeithiau. Gwnaeth y prosiect ddefnydd effeithiol iawn o dechnoleg 
ddigidol i gyfleu ei neges. Y disgyblion oedd yn arwain y rhan fwyaf o’r gwaith a gwelwyd 
eu brwdfrydedd yn eu cyflwyniadau.  

Mae’r syniad o bodlediad yn wreiddiol ac yn cynnig cyfle i grŵp bychan o ddisgyblion 
ddefnyddio technegol i hyrwyddo ei neges. Wrth i gyfnod y clo rannu disgyblion a 
chymunedau, rhaid canmol y defnydd o bodlediad i ddod â phobl ynghyd a chynorthwyo 
gydag addysgu.  

Cyflwynir tariannau Amgueddfa Cymru - National Museum Wales i’r ymgais orau ym 
mhob categori: 

Y Cyfnod Sylfaen  
YSGOL PENBOYR  

 Ysgol Gynradd 
YSGOL BRYN Y MÔR 

YSGOL CASMAEL 

Ysgolion Arbennig a Darpariaeth Amgen 
YSGOL HEOL GOFFA      

Ysgol Uwchradd 
YSGOL BRO PEDR

TARIANNAU



Mae EUSTORY yn rhwydwaith anffurfiol o fudiadau anllywodraethol sy’n cynnal 
cystadlaethau hanes yn seiliedig ar ymchwil ar gyfer pobl ifanc yn Ewrop. Cafodd yr 
rhwydwaith ei sefydlu gan Sefydliad Körber yn yr Almaen ac mae’n cysylltu 28 
gwlad.  

Mae Menter Ysgolion y Dreftadaeth Gymreig yn aelod ohono a hi yw’r unig aelod o’r 
DG. Ymhlith y gwledydd eraill a gynrychiolir mae yr Almaen, Rwsia, Iwerddon, Georgia, 
Israel, Portiwgal, Gwlad Pwyl, Estonia, Slofenia, y Swistir a’r Eidal.  

Eleni mae EUSTORY MYDG yn dilyn fformat gwahanol. Gwahoddwyd myfyrwyr Bl12 
a Bl13 i gyflwyno prosiect unigol, yn gysylltiedig â threftadaeth Gymreig ac yn seiliedig 
ar ymchwil, dadansoddi a gwerthuso. 

Mae’r enillwyr yn derbyn gwobr ariannol unigol ac i’w hysgol ac at hyn gellir ymgeisio 
am ymuno â gweithgareddau ieuenctid blynyddol EUSTORY gydag Ewropeaid ifainc 
eraill. Oherwydd y cyfyngiadau cyfredol caiff rhaglenni EUSTORY eu trefnu ar fformat 
rhithiol yn 2021.  

